
“Bakı Polad Burazlar” ASC  səhmdarlarının nəzərinə!
24 yanvar 2023-cü il  saat 11.00-da     

“Bakı Polad Burazlar” ASC səhmdarları-
nın növbədənkənar ümumi yığıncağı  Bakı 
şəhəri, Araz küçəsi 8 nömrəli  ünvanda (“Ul-
duz” metro stansiyasının yaxınlığı) keçirilə-
cəkdir.

Ümumi  yığıncağın gündəliyi:
1. Cəmiyyətin  səhmdarları  tərəfindən  

borc vəsaitinin cəlb olunması.
2. Əlavə  səhm emissiyası.
Növbədənkənar  ümumi yığıncağın gün-

dəliyinin  materialları  ilə  aşağıdakı ünvana 
və telefon nömrəsinə müraciət etməklə ta-
nış olmaq  mümkündür.

Telefon- (012) 567-54-86.
Ünvan- Bakı şəhəri, Araz küçəsi 8.

24 yanvar 2023-cü il  saat 12.00-da Bakı 
şəhəri, S.Rüstəm küçəsi 11 nömrəli  ünvanda 
yerləşən “Finex Kredit” BOKT ASC-nin baş ofi-
sində səhmdarların illik  ümumi yığıncağı keçi-
riləcəkdir. 

Yığıncağın gündəliyi:
1. 2022-ci ilin yekunlarının müzakirəsi.
2. 2022-ci ilin maliyyə yekunlarının  müstəqil 

auditor tərəfindən aparılmış auditinin  nəticələ-
rinin təsdiqi.

3. 2023-cü  il üzrə şirkətin inkişaf  perspek-
tivləri.

4. Digər məsələlər.
Bütün səhmdarların iştirakı vacibdir.

İdarə  heyəti

Düyü çox xeyirli və artımlı dənli bitkidir. Ta qədimdən bugünə qədər 
dünyanın bir çox yerlərində bu qiymətli ərzaq bitkisini həvəslə yetişdirir, onun 
elit növləri üzrə sahələrini genişləndirməyə çalışırlar. Düyü bu gün ayrı-ayrı 
ölkələrin ərzaq təhlükəsizliyində də vacib rol oynayır.

Bir vaxtlar Azərbaycan kəndində dü-
yüçülük əkin-biçin adamlarının məşğul 
olduğu əsas sahələrdən biri olub. Düyü 
susevər spesifik dənli bitkidir. Onun be-
cərilməsi xüsusi səriştə, bacarıq tələb 
edir. Sovet dönəmində müxtəlif səbəblər 
üzündən düyüçülüyə diqqət azalmışdı. 
Yaxşı haldır ki, son illər bu sahəyə ma-
raq yenidən artıb.

Azərbaycan düyüsünün dadı, ləzzəti 
bir başqadır. Köhnə kişilər danışırdılar 
ki, bir vaxtlar, Xanlıq (Qubadlı rayonu-
nun kəndi) düyüsü, cənubda Astara, 
Lənkəran bölgələrinin, Şirvanda Ağda-
şın düyüsü bütün Qafqazda adla deyilir-
di. Bu düyülərdən dəmlənən plovun dadı 
adamın damağında qalırdı. 

Bu gün də ölkə əhalisinin qida rasi-
onunda düyüdən hazırlanan yeməklərin 

xüsusi yeri var. Məhz buna görə də bir 
vaxtlar ən hörmətli qonağa yerli düyü-
dən plov dəmləyərdilər. Deyirlər ki, bizim 
yerli düyüdən hazırlanan plov hətta şah 
əlinə düşmür. 

Qeyd etmək lazımdır ki, düyü ən qə-
dim dənli bitkilərdən hesab olunur. Cə-
nubi Koreyada yaşı 14 min ilə bərabər 
olan düyü dənələri tapılmışdır. Bəzi fər-
ziyyələrə görə, düyünün vətəni Hindis-
tan və Çindir. Fakt budur ki, bu qiymətli 
dənli bitkinin yayılmasında Hindistan və 
Çinin böyük təsiri olmuşdur. Düyü era-
mızdan əvvəl X-V əsrlərdə bu ölkələr-
dən Mesopotamiya, İran, Suriya və Orta 
Asiyaya yayılmışdır. 

Bu əvəzsiz nemət yaponların ən 
çox sevdiyi ərzaq sayılır. Düyü susevər 
bitki olduğundan, onun suvarılmasını 
səmərəli tənzimləmək üçün hələ o za-
manlar Yaponiyada çox sayda sututarlar 
yaratmağa başlamışlar. Beləcə, düyü-
çülüklə yanaşı, suvarma şəbəkəsi geniş 
intişar etmişdir. 

Hesablanıb ki, hazırda dünya əha-
lisinin təqribən yarısının əsas yeməyini 
buğda ilə bərabər düyü təşkil edir. Dü-
yünü ən çox Cənub-Şərqi Asiya və Uzaq 

Şərq ölkələrində istehsal edirlər. Birma-
lılar hətta düyünü “sahib”, özlərini onun 
“nökəri” adlandırırlar.

Düyünün bu qədər populyar olması 
və sevilməsi səbəbsiz deyil. Bu dən-
li bitkidə orqanizm üçün qiymətli amin 
turşusu vardır. Tədqiqatçıların fikrinə 
görə, düyüdə olan zülal heyvan mənşəli 
zülala daha yaxındır. Bu mənada düyü 
tərkibindəki vitaminlərə görə başqa dənli 
bitkilərdən daha zəngindir.  

Düyünün mühüm faydalarından biri 
də odur ki, o, insanı mədə xəstəliklərinə 
tutulmaqdan qoruyur. Çoxumuza bəllidir 
ki, uşaqlar mədə-bağırsaq xəstəliklərinə 
tutulanda onlara düyü həlimi verirlər. Dü-
yüdə nişastanın faizi olduqca yüksəkdir, 
bəzən 90 faizə çatır. Soruşa bilərsiniz 
ki, niyə buğdadan olduğu kimi, düyüdən 

çörək hazırlamaq mümkün olmur. Cava-
bı isə budur ki, düyünün tərkibində ya-
pışqanlı zülal maddəsi olmadığına görə 
o, çörək bişirmək üçün yaramır.

Son illər ölkəmizdə çəltikçiliyin inki-
şafına diqqət və qayğı artmışdır. Azər-
baycan Respublikasının Prezidenti cə-
nab İlham Əliyevin sədrliyi ilə 2017-ci il 
sentyabrın 3-də Lənkəranda çay, çəltik 
və sitrus meyvələri istehsalının inkişafı 
məsələlərinə dair respublika müşavirəsi 
keçirilib. Tədbirdə kənd təsərrüfatının 
ənənəvi sahələrinin, o cümlədən çəltik-
çiliyin inkişafına xüsusi diqqət yetirilmə-
sinin vacibliyi vurğulanıb. Bu il respubli-
kanın 9 rayonunda çəltik əkini aparılıb. 
Çəltik əkinlərinin ümumi sahəsi 3194,25 

hektar təşkil edir. 2022-ci ildə ən çox 
Lənkəran (802,3 ha.), Ağdaş (681 ha.) 
və Ucar (678 ha.) rayonlarında çəltik 
əkilib.

Məlumat üçün bildirək ki, bugünədək 
sahələrdən 11 min 558 ton məhsul yığı-
lıb. Hazırda çəltik üzrə orta məhsuldarlıq 
bir hektardan orta hesabla 36,2 sentner 
təşkil edir. Bu, ötən ilin yekun orta məh-
suldarlıq göstəricisindən 1,4 sentner 
çoxdur. Bu il respublikada 2021-ci ilə 
nisbətən 858 ton çox məhsul istehsal 
olunub.

İşğaldan azad edilmiş ərazilərimizdə 
də çəltikçiliyin inkişafı üçün geniş im-
kanlar yaranıb. Yazının əvvəlində qeyd 
etmişdim ki, bir vaxtlar Qubadlının Xan-
lıq kəndində becərilən düyü yaxın-uzaq 
ərazilərdə çox məşhur olub. 

Bugünlərdə şəhərdə təsadüfən Qu-
badlının Xanlıq kəndi ilə qonşu olan 
Mahrızlı kənd sakini, köhnə tanışım 
Maqsud Qarayevlə görüşdüm. Yadımı-
za onunla birgə otuz il əvvəl Mahrızlıda 
el ağsaqqalı Hüseyn kişinin halal süfrə-

sində Xanlıq düyüsündən dadlı plov 
yeməyimiz düşdü. 

Maqsud özünü saxlaya bilməyib se-
vincək dedi:

– Əhd eləmişəm ki, kəndə qayıdan 
kimi bizim ailəyə düşən pay torpağımız-
da Xanlıq düyüsünü tapıb əkib-becərə-
cəyəm. 

Mən onun səsindəki inam və qü-
rurdan duydum ki, işğaldan azad edil-
miş Qubadlıda, külli Qarabağda Xanlıq 
düyüsündən hazırlanan plov yenidən 
süfrələrin şahı olacaq.     

M.HACIXANLI,  
“Xalq qəzeti” 

Mədəniyyət Nazirliyinin Mədəniyyət üzrə Elmi-Metodiki 
və İxtisasartırma Mərkəzi tərəfindən Azərbaycan Milli 
Xalça Muzeyində əlilliyi olan qabiliyyətli  şəxslərin 
fəaliyyətinin ictimaiyyətə təqdimatı, eyni zamanda, 
onların əl işlərinin satışına dəstək məqsədilə “İstedad 
sərhədsizdir” adlı satış-sərgi təşkil edilib. 
...Dünyanın daha rən-

garəng və gözəl olması in-
sanların öz əlindədir. Yaxşı 
düşünən yaxşı da görür, duyur 
və ətrafa müsbət enerji saçır. 
Muzeyə daxil olduğum andan 
sağlamlığı əngəlli olan, amma 
həyatsevər şəxslər üçün yara-
dılmış şəraiti görüncə   bu qə-
naətə gəldim. Sərgidə nüma-
yiş etdirilən  suvenirlər, ağac 
üzərində oymalar, xalçaçılıq, 
tikmə və toxuma nümunələri, 
rəsmlər, bəzək əşyaları, akse-
suarlar və digər əl işləri onla-
rın fantaziyasının hüdudsuz-
luğundan soraq verir, adama 
nağıllar aləmini xatırladırdı. 

Öz əsərlərini nümayiş 
etdirməkdən zövq alan bu 
insanlara baxdıqca düşün-
düm ki, çox şey istəmirlər. 
Adi diqqət, maraq və səmimi 
ünsiyyət bəsləridir. Onları din-
ləmək, anlamaq və iç dünya-
larına baş vurmaq, hər birinə 
mənəvi yardım göstərmək 
gərəkdir. 

Muzeyə gələn şəhər sa-
kinləri əl işlərinə baxır, onların 
yaradıcılarına suallar verir, 
bəyəndikləri əşyaları, suve-
nirləri alırdılar. Mən də fürsət-
dən istifadə edib gözəllikləri 
ərsəyə gətirənlərdən birinin 
– gənc rəssam Fuad Musa-
yevin işləri ilə maraqlandım. 
Gözəl təbiət mənzərələri, na-
türmotlar çəkib. Özünün nitq 
qüsuru olduğu üçün anası Ay-
nur Musayeva onun haqqında 

danışaraq dedi ki, Fuad Rəs-
samlıq Akademiyasında oxu-
yur. Xalq rəssamı Arif Hüsey-
novun tələbəsidir. Rəsmlərin 
satışından əldə olunan vəsait 
xeyriyyə məqsədilə istifadə 
ediləcək. Özü belə istəyir. 

Sərgiyə qatılmış digər 
həssas qrup nümayəndəsi – 
Zümrüd Xalıqova isə sərginin 
onlar üçün xüsusi anlam da-
şıdığını qeyd etdi. 

– Belə sərgilər əl işlərinin 
satışından daha çox, bizə 
şəxsi qabiliyyət və bacarıqla-
rımızı nümayiş etdirmək üçün 
imkan yaradır. Hər birimizə 
daha çox mənəvi stimul verir. 
Odur ki, sərginin təşkilatçıla-
rına sonsuz təşəkkürümü bil-
dirirəm. 

“Əlilliyi olan Şəxslərə So-
sial Dəstək” İctimai Birliyinin 
sədri Təranə Musayeva  bil-
dirdi ki, Azərbaycan müstəqil-
lik qazandıqdan sonra ölkədə 
cəmiyyətin qayğı uman qis-
minə daha çox diqqət göstə-
rilməyə başlanıb. Bu sərginin 
məqsədlərindən biri də həs-
sas qrupdan olan insanların 
ayrı-seçkiliyə məruz qalma-
maları üçün maarifləndirmə 
işlərinin aparılması ilə yanaşı, 
onların qabiliyyət və bacarığı-
nın üzə çıxarılması və əmək 
bazarına verdikləri töhfənin 
tanınmasına kömək göstər-
məkdir.

Sərgidə Azərbaycan Milli 
Xalça Muzeyinin direktoru Şi-

rin Məlikova, Mədəniyyət Na-
zirliyinin Mədəniyyət üzrə El-
mi-Metodiki və İxtisasartırma 
Mərkəzinin direktoru Səadət 
Xələfbəyli, Azərbaycan Əlil 
Təşkilatları İttifaqının prezi-
denti Davud Rəhimli, “Qadın 
Əlillər” Cəmiyyətinin sədri 
Məhluqə Rəhimova çıxış et-
dilər. Natiqlər bildirdilər ki, bu 
gün dövlətimiz tərəfindən bu 
siyasət uğurla davam etdiri-
lir. Bu işdə ölkəmizin Birinci 
vitse-prezidenti Mehriban 
xanım Əliyevanın rəhbərlik 
etdiyi Heydər Əliyev Fondu-
nun köməkliyi ilə əlillər üçün 
xüsusi mərkəzlər tikilir, onla-
rın vaxtaşırı zəruri ehtiyacları 

ödənilir və bir çox digər xe-
yirxah işlər görülür.

Tədbirin bədii hissəsində 
fiziki məhdudiyyətli şəxslər 
üçün video-çarx nümayiş et-
dirildi, onların ifasında şeirlər 
səsləndirildi. Sərgini zəngin 
təəssüratla tərk etdik. Sevin-
dik ki, ürəklərimizin onlarla bir 
vurduğunu göstərə bildik.  

Əziz oxucu, eyni xoş hiss-
ləri yaşamaq istəyirsinizsə, 
siz də ora gedin. Sərgi dekab-
rın 8-dək davam edəcək.

Elçin ABBASOV,  
“Xalq qəzeti”

Türk gəncliyi Nizami 
dühası zirvəsində

Mütəfəkkir şairimiz Nizami Gəncəvinin qoyub getdiyi mənəvi sərvət 
– aktuallığını itirməyən əsərləri həmişə diqqətdədir və lazımınca təbliğ 
olunur. Gənclər və İdman Nazirliyinin maliyyə dəstəyi ilə Dünya Gənc 
Türk Yazarlar Birliyi (DGTYB) tərəfindən həyata keçirilən “Nizami Gəncəvi 
dühası Türk dünyası gənclərinin gözü ilə” layihəsi çərçivəsində çap 
olunmuş  “Türk dünyası gəncləri – Nizami Gəncəvi dühası” kitabının və 
eyni adlı sosial çarxın təqdimatı bu fikri bir daha təsdiqlədi. 

DGTYB-nin sədri, layihə rəhbəri İn-
tiqam Yaşar iştirakçılara kitab haqqın-
da məlumat verərək Nizami irsini Türk 
dövlətlərinin ortaq dəyəri adlandırdı. 
Qeyd etdi ki, sözügedən layihə çərçi-
vəsində Türkiyə və Azərbaycan gənc-
liyi nümayəndələrinin əməkdaşlıq mü-
nasibətləri daha da genişlənib.

Deputat Cavanşir Feyziyev bildir-
di ki, Nizami Gəncəvi təkcə şair deyil, 
həm də Azərbaycan xalqının milli-mə-
dəni varlığının simvoludur.  Milli Məc-
lisin Mədəniyyət komitəsinin eksperti, 
şair-publisist Əkbər Qoşalı Nizami 
Gəncəvini özündən əvvəlki və sonra-
kı ədəbiyyatı şəkilləndirən qala bürcü 
adlandırdı. Yeni kitab N.Gəncəvini fars 
şairi kimi təqdim etmək istəyənlərə tu-
tarlı cavab kimi dəyərləndirildi.  

Filologiya üzrə fəlsəfə doktoru Səa-
dət Şıxıyeva “Xosrov və Şirin” əsərinin 

ermənilər tərəfindən mənimsənilməsi, 
Şirinin milli kimliyi ilə bağlı iddialara 
toxundu:  “Tarixdə ərmən, ərmənzə-
min olan yer, təəssüf ki, Ermənistan 
kimi qələmə verilib. Əslində, Nizami 
oranı mərkəzi Bərdə olan bir dövlət 
kimi göstərib”.

Yazıçı Kənan Hacı, şair-publisist 
Fərid Hüseyn, filologiya elmləri üzrə 
fəlsəfə doktoru Nəzakət Məmmədli, 
şərqşünas-yazıçı Əli Rzazadə və di-
gərləri də kitabın məziyyətləri haqda 
fikirlərini bölüşdülər. Sonda kitabın 
və videoçarxın ərsəyə gəlməsində 
zəhməti olan gənclər diplomlarla təltif 
olundular. Eyni zamanda, iştirakçılara 
“Türk dünyası gəncləri – Nizami Gən-
cəvi dühası” kitabı hədiyyə edildi. 

Rizvan FİKRƏTOĞLU,   
“Xalq qəzeti”

Ukraynada mövqe döyüşləri
Ukraynada Rusiyanın xüsusi hərbi əməliyyatı davam edir. Dünən RF 
Müdafiə Nazirliyinin rəsmi nümayəndəsi İqor Konaşenkovun verdiyi 
məlumata görə, Rusiya ordusu Ukraynanın Krasnolimansk şəhəri 
istiqamətində hücum zamanı yeni ərazilər ələ keçirib. Məlumatı  
“İnterfaks.ru” yayıb. 

Konaşenkovun sözlərinə görə, 
Rusiya artilleriyasının, qırıcı və bom-
bardmançı aviasiyasının zərbələri ilə 
30 ukraynalı hərbçi, iki piyadaların dö-
yüş maşını və avtomobillər məhv edi-
lib. Digər istiqamətlərdə isə Ukrayna 
qüvvələrinin hücum cəhdlərinin qar-
şısı alınıb. Krivoy-Roqda iki HIMARS 
buraxıcı qurğusu və ona aid 70 raket 
sıradan çıxarılıb. 

Ukrayna tərəfinin verdiyi məluma-
ta görə, hər gün Rusiya ordusuna ağır 
zərbələr vurulur. Dünən rusların bir 
idarəetmə məntəqəsi və sursat an-
barı məhv edilib. Bu barədə Ukrayna 
Silahlı Qüvvələrinin Baş Qərargahına 
istinadən UNİAN məlumat yayıb.

Bildirilir ki, son sutkada müdafiə 
qüvvələrinin aviasiyası Rusiya ordu-
sunun canlı qüvvələrinin cəmləşmə 
məntəqələrinə, hərbi texnika, silah-sur-
sat anbarlarına  22, eləcə də zenit-ra-
ket komplekslərinin mövqelərinə 4 
zərbə endirib: “Ötən sutkada bizim dö-
yüşçülər rəqibin 14 “Shahed-136” zər-

bə dronunu, bir “Orlan-10” və daha iki 
növü dəqiqləşdirilməmiş pilotsuz uçuş 
aparatını vurublar”. 

Zaporojye hərbi administrasiyası-
nın rəhbəri Aleksandr Starux isə bil-
dirib ki, gecə Rusiya ordusu ərazini 
dron və S-300 raketləri ilə atəşə tutub. 
Nəticədə üç nəfər yaralanıb, kəndlər-
dən birində iki ev, digərində bir ev da-
ğılıb, ümumilikdə 18 ev zədələnib.

BMT-nin dünən açıqladığı məlu-
mata görə 2022-ci ilin fevralından bəri 
Ukraynada öldürülən mülki şəxslərin 
sayı 17 mini keçib, onlardan 400-dən 
çoxu uşaqdır. 

Məlumatı BMT Baş katibinin müa-
vini Martin Qriffits verib.

Avropa İttifaqına daxil olan ölkələ-
rin xarici işlər nazirləri isə dekabrın 
12-də Brüsseldə toplaşaraq Rusiyaya 
qarşı texnologiya və bank xidmətləri 
sahələrində yeni sanksiyaları müza-
kirə edəcəklər.

Paşa ƏMİRCANOV, 
  “Xalq qəzeti”

Azərbaycan düyüsü – 
öz düyümüz!

Fiziki məhdudluqdan yaradıcı ənginliyə

